
Mei he Gospel Topics ʻi he topics.lds.org:

ʻOku ʻuhinga ʻa e fetokangaʻaki ʻa e tangata mo e tangata pe fefine mo e fefiné, ki he tokanga 
fakaeloto, fakaesino pe fakasekisuale ʻa ha tangata ki ha tangata pe fefine ki ha fefiné. ʻOku 
ʻikai tatau ki he tokotaha kotoa e fetokangaʻaki ʻa e tangata mo e tangata pe fefine mo e fefiné. 
Mahalo ʻoku ʻi ai ha niʻihi ia ʻoku nau tokanga taha pē ki honau faʻahingá, kae ʻi ai ha niʻihi 
ia ʻoku nau fakatou tokanga pē kia tangata mo fefine.

ʻOku fakafaikehekeheʻi ʻe he Siasí ʻa e fetokangaʻaki ʻa e tangata mo e tangatá pe fefine mo e 
fefiné mei he tōʻonga fakahomosekisualé. ʻE lava e kakai ʻoku fetokangaʻaki ʻa e tangata mo e 
tangata pe fefine mo e fefiné pe ʻoku ʻiloa ko e kau fakafāfiné (gay), kau fakatangatá (lesbian) 
pe fakatou tokanga kia tangata mo fefiné (bisexual), ʻo fakahoko mo tauhi e ngaahi fuakava 
mo e ʻOtuá pea nau kau kakato mo taau atu ki he Siasí. ʻOku ʻikai ko ha angahala ʻa hono ui 
kita ʻokú te fakafāfiné, fakatangata pe fakatou tokanga kia tangata mo fefiné (bisexual), pe 
fetokangaʻaki ʻa e tangata mo e tangata pe fefine mo e fefiné, pea ʻoku ʻikai taʻofi ai ha taha 
ia mei heʻenau kau atu ki he Siasí, maʻu ha uiuiʻi pe hū ki he temipalé.

Ko e haohaoa fakasekisualé ko ha konga mahuʻinga ia ʻo e palani ʻa e ʻOtuá ki heʻetau fiefiá. 
ʻOku fakatatali ʻa e feohi fakasekisualé ke toki fai ia ʻe ha tangata mo ha fefine ʻokú na mali 
peá na fepalōmesiʻaki ke na fetauhiʻaki ʻi he tōnunga kakato. Ko e fetuʻutaki fakasekisuale ʻi 
he vahaʻa ʻo ha tangata mo ha fefine ʻoku ʻikai ke na malí, pe ʻi he vahaʻa ʻo ha tangata mo ha  
tangata pe fefine mo ha fefiné, ʻokú ne maumauʻi ʻe ia e taha ʻo e ngaahi fono mahuʻinga taha 
ʻetau Tamai Hēvaní pea ʻokú ne uesia ʻetau fakalakalaka taʻengatá. ʻE lava ʻe he kakai ʻo ha 
faʻahinga tuʻunga fakasekiuale pē ʻoku nau maumauʻi e fono ʻo e angamaʻá, ʻo fai ha fakalelei 
mo e ʻOtuá ʻo fakafou ʻi he fakatomalá. ʻI heʻetau hoko ko e kau muimui ʻo Kalaisí, ʻoku tau 
fakafepakiʻi ʻa e tōʻonga angaʻulí ka tau feinga ke hoko ʻo hangē ko Iá. ʻOku tau fekumi ki he 
tataki ʻa e Laumālie Māʻoniʻoní pea mo e tokoni ʻa e Fakamoʻuí, he ʻokú Ne ʻafioʻi e founga 
ke tokoniʻi ai kitautolu he taimi ʻoku ʻahiʻahiʻi ai kitautolú (vakai, 1 Kolinitō 10:13; T&F 62:1). 
Kapau ʻoku tau fakavaivai ki he ngaahi fakatauele fakasekisualé ʻo tau maumauʻi e fono ʻo e 
angamaʻá, ʻe lava ke tau fakatomala, fakamolemoleʻi kitautolu pea tau kau kakato atu ki he 
feohiʻanga ʻi he Siasí.

Mahalo he ʻikai ke tau ʻiloʻi pau e ʻuhinga ʻo e fetokangaʻaki ʻa e tangata mo e tangata pe 
fefine mo e fefiné, ka ʻoku hoko ia ko ha foʻi moʻoni fihituʻu ki ha niʻihi pea ko ha konga ia 
ʻo e aʻusia fakamatelié. Naʻe maʻu ʻe he Fakamoʻui ko Sīsū Kalaisí, ha mahino haohaoa ki he 
faingataʻa kotoa pē te tau fehangahangai mo ia ʻi he māmaní, pea te tau lava ʻo tafoki kiate 
Ia ke maʻu ha fiemālie, fiefia, ʻamanaki lelei pea mo ha tataki (vakai, {15}ʻAlamā 7:11–12). 
Neongo pe ko e hā ha ngaahi faingataʻa te tau fehangahangai mo ia ʻi he moʻuí, ka ko e fānau 
kotoa kitautolu ʻa e ʻOtuá, ʻoku taau ke tau feangaleleiʻaki mo femanavaʻofaʻaki (Loma 8:16–
17). ʻI heʻetau fokotuʻu ha ʻātakai fepoupouakí, ʻoku tau langaki hake ai e ongoʻi manavaʻofa 
ki he niʻihi kehé pea tau lavemonū ai ʻi hono fakatahaʻi ʻetau ngaahi fakakaukaú mo e tuí.

